
01 世間第一戇
卓美玲

聽講生囝誠辛苦，催陣的時有偌疼？有人講袂輸予銃

子彈著，嘛有人講彼種疼，親像刀仔咧仝款。阮阿母生產

的時，疼三暝三日生甲艱苦罪過閣險仔無命，尾仔拜託醫

生緊共破腹。自破腹彼工到今，阿母的腹肚皮面頂，除了

有真濟皺痕，閣有一條十外公分的疧，阿母講這是一逝性

命的紀錄線。

自細漢我就足愛和阮阿母話仙，逐工放學轉到厝，我

攏會緊共伊攬一下，隨共我佇學校發生的大細項代誌和伊

分享。有一改轉到厝，看著阿母佇門口埕，我隨傱去共攬

咧，啥人知影煞害伊跋甲吭跤翹，伊驚我摔著傷，家己煞

黜著釘仔，跤頭趺閣裂一空，血水㴙㴙滴。暗頭仔我行去

伊的眠床邊，輕聲細說共問講：「會疼袂？」阿母硬氣講：

「今生你的時疼三工，都無咧哼矣，這馬小可仔摖破皮，

袂死啦！是講你食毋著藥仔喔！雄雄傱倚來，是咧著猴

hiooh？」我倚佇阿母身軀邊共司奶講：「你的生日欲到矣，

你愛我送你啥物？」阿母隨應講：「三八啦！你健康平安，

莫定破病，我就誠萬幸矣。」自阿母跋倒彼工到今，伊的

跤頭趺面頂閣加一逝疤，阿母講這是一逝幸福的紀錄線。

會記得讀幼稚園的時，我問阮阿母會使生一个阿兄予

我做伴袂？伊煞吐大氣幌頭講：「戇囝，阿母的工廠已經無

咧生產，原料嘛強欲過期，這馬生蝨母有啦！」阿母這个

戇查某為著欲生我食真濟苦，醫生是對臺灣頭看到臺灣尾，

伊講：「漢醫、西醫精差無去看獸醫爾爾，宮廟一間一間拜，

連童乩拆的藥單嘛提有著。」佳哉四冬的向望，天公伯仔

有靈聖，予阮有機會做母仔囝。

阿母就按呢戇戇仔共我晟，驚我寒、驚我熱。寒人的時，

伊不時喝艱苦，因為伊身軀頂的兩逝紀錄線會發癀起癢，

毋過阿母那抓那笑講：「我歡喜啦！我甘願啦！」看著彼兩

逝紀錄線，我閣較了解啥物是堅強、啥物是偉大。阿母有

歲矣，嘛定喝忝，這馬日頭傷猛，我會徛佇阿母頭前共伊

遮日。有代誌愛擔，阮肩胛頭的氣力嘛已經攢便便。我想：

囡仔會精光成人，攏是有遮濟世間第一戇。

02 共阿母比一个讚 

白麗芬 

大概半冬前的一个禮拜，阿母去朋友 兜做饅頭。

共中麶麵粉、水、糖佮發粉攪攪、抐抐閣捏捏咧，等發酵

好勢共炊予熟，就變做饅頭矣。這是阿母頭擺學做麵粉路，

伊感覺有夠神奇的，就想欲家己做看覓，隨去共遮的食材

款齊著，佇灶跤起鼓矣。過三、四點鐘，燒燙燙、猶咧衝

煙的饅頭誠實捀出來囉！阿母常在講伊頇顢扞灶，袂曉變

食的，遮的饅頭做了無媠款，毋過我認為伊已經蓋厲害矣，

干焦去綴人學一改爾，就有才調做出來，非常值得呵咾，

所以我共阿母比一个讚！ 

窮實阿母的工課真無閒，但是自從伊學會曉做饅頭了

後，伊足興嘛足綿爛做，見若穡頭閬縫伊就做，做好就冰

冷凍，共冰箱櫼甲滇滿滿，啊若阮的早頓，免講嘛知，當

然逐工攏是饅頭。阿母驚阮食甲𤺪，就變換各種口味，親

像金瓜、牛奶、綠茶佮芋仔。伊閣驚營養無夠，就加𩛩一

寡像紅豆、核桃佮葡萄乾遮的配料。伊講家己做的饅頭，

毋但省錢、衛生，猶會當做佮喙、有特色的口味，這去外

口百面無地買。 

是講有時星光、有時月明，猴也會跋落樹跤，阿母咧

做饅頭有當時仔嘛會脫箠。籠床一下掀開，看著饅頭毋是

膨皮、金滑的，煞是皺襞襞兼糜糜卯卯，阿母的面隨捋落

來，精差目屎無輾落來爾爾。好佳哉伊袂餒志，若毋是去

網路查，就是去請教朋友，研究到底失敗的原因是啥，聽

好成做後過的參考。 

當我饅頭食甲淡薄仔起飫的時，無疑悟阿母閣綴人學

著做麭佮蔥仔餅，這聲伊閣加兩項麵粉路通變矣，尾後阮

的早頓，總算有麭、饅頭佮蔥仔卵餅三種咧輪，袂孤一味

饅頭爾爾。我若紮去學校食，同學攏真好玄，嘛真欣羨我

食的是阿母親手做的愛心早頓。 

我咧想，後擺我若離開厝出去外位蹛，我定著會數念

阿母的麵粉路。啊若伊拍斷手骨顛倒勇、儼硬拍拚的精神，

正正是我上蓋佩服的所在。講到遮，我欲閣共阿母比一个

大大个的讚！ 

03永遠毋放棄 

顏銘志 

是啥物款的原因予一个自三歲就半遂的查某囡仔，毋

管好天抑歹天，逐工對臺中騎機車到彰化練習健力。敢講

是受人強迫，抑是有足大的利益？攏毋是！是一份欲證明

家己存在的志氣，予伊忍受淋雨曝日的困苦佮稀微，猶原

堅心不移，永遠毋放棄。 

年初，學校佇善心人士的幫贊下，邀請著咱臺灣六屆

帕運1健力國手，嘛是得著 2021 年總統教育獎的林亞璇小

姐，專工對臺中坐高鐵落來高雄，佮阮學校的囡仔分享伊

性命的歷程。伊坐佇輪椅，喙笑目笑佮逐家相借問了後，

就沓沓仔講起伊充滿鹹酸苦汫的人生。 

頭起先講著細漢讀冊的時陣，因為坐輪椅無法度上遊

覽車，逐擺校外教學攏干焦會當請假佇厝，所以就下願，

大漢以後欲環遊世界，四界去𨑨迌。紲落來講起從高中開

始加入健力社團，出社會食頭路三冬，有機緣閣轉去學校

專心訓練健力。為著每月日的所費，捌踮工廠做散工，將

貼紙貼佇物件頂懸，貼一个趁三仙錢。雖然趁小錢，毋過

「加減趁，較袂散；加減抾，就免借。」落尾講著出國比

賽，伊有當時仔會佇上重要的時陣失敗，復健師共講健力

愛靠手力佮腰力，因為伊龍骨著傷，無法度靠腰的力，所

以練到遮已經盡磅矣，永遠無可能會著頭名！ 

比賽輸去閣聽著這種話，予伊那想那流目屎。毋過伊

毋願按呢就放棄，顛倒閣較拍拚訓練，共食苦當做食補。

因為伊知影，肯想就有步，肯行就有路。毋驚比賽吊車尾，

只驚永遠無機會。伊講甲誠輕鬆，我聽甲真沉重。想講這

款代誌假使發生佇家己身上，敢會像伊遐爾勇敢、遐爾堅

強？當咧思考這个問題的時，坐佇身邊的同事輕聲細說講，

本成猶閣咧煩惱五、六年的囡仔敢坐會牢，想袂到逐家攏

聽甲耳仔覆覆，親像會當感受著林小姐彼種拍斷手骨顛倒

勇、永遠毋放棄的精神。 

是啊，就像咱咧教育學生仝款，準做 頇顢、狡怪，

咱嘛是愛有耐性，勻勻仔共 開破、教示，永遠毋通放棄。
                                                                                                                       
1帕運(Phà-ūn) 

04 阿母的洘頭糜 

蔡月賓 

爸母作穡，逐工天貓霧仔光就起床，早頓扒扒食食咧，

隨去田裡種作，等到十點外，日頭赤焱焱才轉來厝款中晝。

以早大口灶，生活歹過，干焦知影通拚，無偌濟歇睏的時

間，嘛無四秀仔通食，就愛早頓推予飽飽。 

阿母上𠢕煮洘頭糜，煎幾粒仔卵，攢醬菜抑是肉酥、

魚脯仔閣一兩盤青菜，一人一睏仔就會當囫三四碗。用灶

煮一生鍋的糜，無偌久就貼底矣。會記得我讀國中的時陣，

五點外就愛出門，四點外，灶跤就光焱焱，嘛有敲卵炒菜

的聲。阿母攏會煮一坩燒滾滾的糜，先𣁳一碗公囥佇邊仔

予冷，通予我先食，閣有伊攢的物配，予我有飽足的元氣，

會當對透早上課擋到中晝。 

高中到市區讀冊，才知影別人的早頓是包仔、饅頭、

卵餅、燒餅、油炸粿和菜頭粿。蹛外口，為著方便，就綴

人開始食遐的較奇巧的早頓。頭仔興興，食無幾頓了後，

煞開始懷念阿母煮的洘頭糜予阮的飽足佮清甜的芳味。 

有一改歇睏日，看著阿母的早頓是前一暗賰的菜，佮

一大碗公的白飯做伙落去熥，家己一人恬恬仔坐佇八仙桌

的椅條，那扒飯那沓沓仔哺。阿母慢慢仔食，親像咧享受

大餐廳的腥臊，共看著白汫無味的菜誠細膩送入去伊的腹

肚內。阿母足儉，共透早上鮮的、燒烙的早頓留予阮遮的

囡仔，伊煞逐早仔窮菜尾。 

阿母講伊細漢的時陣，厝裡散赤頭喙閣濟，逐頓攏是

番薯簽，罕得食著飯。若看著別人食白米飯，伊就佇邊仔

癮甲偷偷仔流喙瀾，用手䘼拭都拭袂離。伊講會當三頓有

飯、有糜，是嫁阿爸綴咧種作了後才有的幸福。 

毋管是用灶燃柴的，抑是瓦斯爐1煨的，阿母的洘頭糜

就是有一種醇厚的粟仔芳。 

雖罔家己嘛常在煮糜，毋過就是無阿母煮洘頭糜的工

夫。不而過，若食著泔糜仔，就會無張持一碗閣一碗，因

為每一喙，攏予我飽滇的氣力，嘛予我想起阿爸、阿母的

拍拚、勤儉佮對阮的愛。
                                                                                                                       
1瓦斯爐(gá-suh-lôo/gá-sìr-lôo) 



112 年全國語文競賽-閩南語朗讀文章(高中組) 
 

05 鉸刀手 

游淑靜 

這雙五十外年的鉸刀手，就是我上親愛的、上古錐的

阿母的「手」。 

細漢的時定聽阿母講伊國小拄畢業，就家己一个人對

屏東去臺北學做頭毛。因為伊是客人，一句講都袂曉話，

人咧講啥伊嘛聽無，毋過為著欲共厝內鬥趁錢，姑不而將

只好勇敢去面對。好佳哉彼陣少年閣巧巧仔，真緊就學會

曉矣，而且攏無客人腔，所以人聽伊講話攏聽袂出來伊是

客人。 

阿母講伊拄開始是佇北投學師仔，較早的師仔愛學三

年四個月才會當出師，攏是對掃塗跤、洗面巾佮鬥煮飯開

始的，有當時仔閣愛替頭家娘鬥𤆬囡仔。閣來就是學洗頭，

伊講臺北寒天足寒的，霜風貫入去洗頭洗甲必開的手，是

疼甲袂講得，有當時仔閣會流血流滴。這種經驗我佇國中

共阿母鬥洗頭的時嘛有拄過，真正足艱苦的。佳哉阿母有

客人彼種毋驚艱苦、骨力拍拚的精神，喙齒根咬咧，目一

下𥍉，伊就出師矣！ 

自細漢阮兜就是阿母的頭毛店，佇厝定定會聽著阿母

咧佮人客講較早的代誌，所以嘛有聽伊講少年的時佮阿爸

戀愛的過程。彼當陣阿爸是咧送頭毛材料的外務， 佇阿

母蹛的頭毛店熟似。雖然阿爸的年歲有較大小可，身體閣

無啥好，毋過伊生做誠緣投閣𠢕講話，所以兩个真緊就相

意愛矣。雖然有一寡意外的過程，嘛有因為阿爸 兜傷散

赤，外公、外媽無愛予阿母嫁入門，差一點仔就扯矣，上

尾是阿爸毋放棄，才有法度共阿母娶入門。阿爸、阿母感

情真好，真罕得看著 咧冤家。一直到這馬猶是兩个早起

做伙去運動、食飯飽相招去行路。雖然定定聽著阿母講阿

爸足愛唸，逐項都欲唸，毋過伊知影彼是阿爸真要緊伊才

會按呢，就袂佮伊計較，恬恬予伊唸。 

這馬阿母雖然已經七十歲矣，身體猶是足勇健的，猶

閣咧用伊彼雙鉸刀手，攑鉸刀共人客鉸頭毛。毋但按呢，

伊嘛參加真濟活動，親像舞蹈表演、樂活班……等等。看

伊遮爾有活力閣健康，阮遮的序細攏真歡喜嘛真感謝，希

望伊會當繼續按呢健康食百二。 



112 年全國語文競賽-閩南語朗讀文章(高中組) 
 

06 靠勢 
楊喆希1 

透早亂鐘仔一下霆，我就緊對眠床頂趒起來，因為今

仔日是學校舉辦泅水比賽的日子，這是學校逐年上鬧熱的

比賽，嘛是我上期待的活動。 

我泅水的技術佇阮班是一粒一的，無論是掠篙泅、水

雞泅攏考我袂倒，同學定定嘛呵咾我誠𠢕。這擺是畢業進

前上尾一擺比賽，我當然愛把握展風神的機會，就用盡心

機去揣游泳隊的同學敆做一組，按算欲提冠軍做紀念。 

我和阮這組的同學約佇游泳池門口等，一下見面就嘻

嘻嘩嘩講袂煞，老師催逐家緊去換衫閣吩咐講：「愛照起工

做暖身運動，連鞭泅水才袂糾筋喔！」當當逐家咧做運動

的時，我偷偷仔觀察別組的隊員，一下看就知影阮這組是

上勇的。我想……這場比賽應該是桌頂拈柑，暖身運動凊

彩比兩下就好。 

聽候老師的觱仔聲一下霆，比賽就正式開始。阮這組

的同學真拚勢，起手就排頭名，我看別組的同學泅甲怦怦

喘，佮阮這組愈離愈遠，我心內暗暗仔歡喜，這擺毋是在

欉黃的，包穩第一名啦！ 

我是阮這組上尾个的選手，總算輪著我展功夫矣。我

那泅就那聽著同學大聲喝：「加油、加油！著冠軍、提金牌，

光榮倒轉來。」同學喝甲遮大聲，我當然是下性命共速度

催落去。 

毋知是傷緊張抑是暖身運動做了無夠？泅到一半的時

陣，正跤跤筋煞雄雄挽絚，一肢跤活欲疼死。啊！我糾筋

矣！我疼甲佇水底沐沐泅，閣予水嗾一下無法度喝救命，

感覺家己強欲淹死，只好雙手直直擛。老師看毋是勢，就

趕緊共我救起來。我驚甲面仔青恂恂就大聲吼出來，同學

攏傱倚來關心我、安慰我。 

呔會遮落氣咧？老師共我講：「做人毋通傷靠勢，若無，

老戲嘛會跋落戲棚跤。」害我聽甲真歹勢，攏是因為我傷

靠勢，毋但害家己糾筋，閣害阮這組的心血攏烏有去。對

我這个泅水高手來講，雖然是見笑代，毋過我嘛學著教示，

知影做人千萬毋通假𠢕，萬項代誌照起工做，才是成功的

基本道理。
                                                                                                                       
1楊喆(Thiat)希 

07 清明記事 
陳柏安1 

逐年的清明，是後代囝孫替祖先整理陰地的日子，嘛

是家族聚集感情、向心力的時陣。今年的清明，是我頭一

擺綴厝裡的人去墓仔埔培墓，阿爸講驚 過往了後，後代

無人知影祖先的墓佇佗位，會無人摒掃、挂墓紙，袂記得

家族的源頭，所以佇前一工，阿爸就千叮嚀、萬交代，明

仔載一定愛綴 去培墓。 

佇培墓前一工，阿媽就共拜拜欲用的物件攏攢好矣。

我問阿媽：「阿媽，你祭品哪會加買一份？」阿媽笑笑仔講：

「彼份是欲予恁契祖的啦！」阿爸佇邊仔聽著隨補充講，

彼是因為當年恁查某祖往生欲落葬，地理師指點一塊風水

寶地，毋過佇咧挖墓壙的時，煞去挖著一具毋知名的屍骨。

阿公 認為拄著就是緣份，一方面嘛感覺對伊真歹勢，所

以就佇邊仔替伊閣造一門較細門的墓。 

欲出發進前，我看阿爸提一包紅毛塗上車，我感覺誠

憢疑，毋知阿爸提紅毛塗是欲創啥？到墓地了後，阿爸就

捾一跤水桶叫我去附近的水拹仔遐承一寡仔水。水承轉來，

阿爸就開始搜紅毛塗矣。我問阿爸：「阿爸，等咧是欲拜紅

毛塗喔？」阿爸聽著這句話，笑甲險險仔跋倒，「戇囝，這

是欲共恁阿祖 修理墓厝用的啦！」看著阿爸足頂真咧替

阿祖 修補墓厝，嘛予我體會著這个節日真正的意義。 

講著清明，哪會使無食潤餅𩛩咧？逐年阮兜攏會攢真

濟配料，雖罔有遐爾濟選擇，毋過我上愛的猶原是彼項礤

簽了後冰甲涼涼的瓜仔哖。逐擺𩛩潤餅我攏會摻真濟糖粉，

阮阿母攏共我供體講：「有影是胡蠅貪甜呢！」不而過這幾

年來阮阿媽的身體愈來愈䆀，閣加上阿母作穡真無閒，毋

知猶閣有幾冬會當食著家己𩛩的潤餅？ 

「清明節，人培墓，規家伙，總出動。」這首囡仔歌

描寫的情景愈來愈少看著矣，現此時大部份的人攏共祖先

徙去靈骨塔內底，毋知幾十年後，「培墓」這件真有意義的

代誌敢會消失去？佇靈骨塔內底，雖罔拜的所在無仝，毋

過彼份感恩、飲水思源頭的心是永遠袂變的。
                                                                                                                       
1陳柏(Pik)安 

08 番麥 

郭乃文 

「阿文，番麥來揣你矣！」「阿媽，伊的名是玉敏啦，

莫共人叫毋著去！」 

玉敏是我讀大學的同學，也是讀冊、𨑨迌的好má-tsih。

伊的名若用華語唸，聽著就親像是華語詞內底的「番麥」，

頭起先逐家感覺這个名是心適閣趣味，嘛漸漸慣勢叫伊這

个名。 

番麥這个人，和人做伙是好鬥陣也好央教。伊的個性

誠平和、大方，當當你有困難，只要伊做會到的絕對無第

二句話。會記得仝梯的一个同學家境無偌好，伊的學費、

生活費攏愛家己拚、家己趁，閣愛奉待 阿祖。知影這件

代誌，番麥用伊讀冊申請著的獎學金，共這位同學買一寡

日常用品，希望會當予伊減輕一寡負擔。對番麥來講，獎

學金會使提來幫助別人，有閣較大的發揮，這條錢就更加

有意義。 

莫看番麥個性誠平和，佇讀冊、𨑨迌這兩部份，伊是

蓋頂真喔！你若共伊的課本掀開，絕對看會著伊上課認真

抄寫的重點，是寫甲滿滿滿，規本課本予你揣無一位空白

的所在。所以若是請假無來抑是走學的同學，欲考試進前

一定愛來借「祕笈」加強一下。 

佇大學二年的時，阮兩个就講好勢欲做伙考老師，就

按呢阮開始準備。逐工下課是阮上期待的時，做伙讀冊、

練習上台教冊，雖然辛苦，但是阮得著濟濟的成果和互相

扶持的快樂，終其尾阮也實現當初的約束！ 

愛拚才會贏，歇睏充電嘛誠重要。若到禮拜時仔，阮

就會同齊騎 oo-tóo-bái 衝去鹿港、拚對臺中去，享受騎車

的清涼，收集路途頂懸美麗的風景，上重要的是心肝內的

壓力有通敨放，才會當繼續衝、衝、衝！ 

猶會記得有一工暗時，去臺中耍了傷過頭，欲轉去宿

舍的時陣煞揣無路，閣是路邊臨檢的警察先生鬥相共才順

利解決，這應該也算是一个「美麗的錯誤」喔！ 

雖罔阮兩个已經有家己的家庭矣，不而過到這馬阮兩

家伙仔嘛是常在咧交流。招招咧就做伙去旅行、同齊來學

習，番麥教我用針車，我教番麥做麭。 

今年是阮熟似的第十二冬，向望紲落來的每一工、每

一冬，繼續陪伴、互相加油，共生活過甲充實閣精彩！ 

09 阿母的好滋味 

康育慈 

阿母是一个總舖師，人攏叫伊「阿腰師」。天猶未光，

伊早就共家私攢好勢，揹重 khuâinn-khuâinn的家私去辦桌，

對一个查某人來講，這是真粗重的代誌，毋過毋捌聽過伊

喝忝。「做雞著筅，做人著反」是阿母真捷講的話。 

自有記持以來，阿母若是欲去辦桌，阮兜五个姊妹仔

就攏愛去鬥相共。拍桌仔、排碗箸，抑是洗碗、捀菜，對

阮遮的囡仔來講有淡薄仔艱苦，毋過按呢，阮規家伙仔就

會當較早轉來。佇路裡聽阿母講今仔日閣趁偌濟錢矣，伊

嘛會予阮一寡銀角仔去買四秀仔，這是阮上歡喜的代誌。 

當然，「阿腰師」毋是叫假的，阿母的手藝真正有夠讚

的。阿母袂輸會曉變魔術咧，攏有法度共無仝款的物件煮

甲誠好食。阿母時常共阮講，煮食愛用心，物件毋但愛好

食閣愛好看。伊誠注重色水佮排盤，干焦用看的，就會予

人喙瀾強欲流落來。逐擺過年過節抑是愛拜拜的時陣，阿

母就會煮一桌腥臊閣豐沛的料理，予規家伙仔食甲真歡喜，

佇我的心目中，阿母是世界第一等的總舖師。 

若講著阿母的手路菜，真正有夠濟，親像紅燒排骨、

炊魚仔、滷肉佮各種海產料理等等，食過的人攏呵咾甲會

觸舌。啊若講著炒飯，阿母嘛有法度炒甲和大飯店相比並，

這馬孫仔轉去阿媽遐，攏會指定欲食芳貢貢的阿媽牌炒飯。

阿母講炒飯欲好食，撇步就是愛用凊飯落去炒，按呢飯粒

仔會較𩚨。阿母猶有一項上厲害的工夫，就是「佛跳牆」。

這項料理製作的過程誠厚工，頭起先愛共魚皮、芋仔、鳥

仔卵佮排骨先糋過，筍仔、白菜、香菇先煠過，閣來一項

一項共鋪佇甕仔內，上頂頭閣囥一寡仔干貝，落尾共敆好

的湯頭摒入去，用鼎炊點外鐘。阿母的佛跳牆會好食，是

伊用三十年青春練出來的好工夫。 

雖罔阿母的雙手是粗的，毋過伊的料理是芳的。人生

有酸甜、有苦澀，就若親像阿母桌頂的料理仝款，有阿母

的故事，嘛有我數念的記持，伊是阮心目中無人會當替代

的「阿腰師」。 

10 海龜的悲歌 

尤靜怡 

曠闊的大海，除了海水，你感覺應該猶有啥物咧？是

毋是真濟真濟的魚仔、海草和珊瑚咧？毋過人類去海邊仔

耍，烏白共糞埽擲佇海沙埔，聽候海湧來的時陣，遮的塑

膠矸仔、塑膠袋仔、欶管、攕仔……五花十色的塑膠糞埽

就攏予海湧掃入去大海，就按呢大海煞親像是一鼎濁濁的

糞埽湯。 

本底我是一隻平凡甲無法度閣較平凡的海龜，我佇中

南美洲的海域大漢。這搭的日頭真燒烙，海水嘛足溫暖，

照講逐工佇遮生活應該是不止仔快活才著，毋過環境的汙

染閣加上後來的一層代誌，煞予我成做一隻全世界通人知

的海龜。 

自細漢我就生活佇海裡，毋捌塑膠類的糞埽，嘛毋知

彼袂食得。大跤閣媠媠的塑膠袋仔，阮攏共當做是海䖳，

喙開開就共欱落去。啥人知影，食落去就吐袂出來矣！塑

膠袋仔一直佇胃內底，無法度通消化，害我不時都感覺腹

肚滯滯，真正是痛苦無人知。 

閣較悽慘的是，阮後來閣共一枝欶管當做是細尾魚仔，

食落去了後，當我咧翻草的時陣，彼枝欶管煞撞入去我的

鼻空內底，害我疼甲哀爸叫母。毋過敢有人聽會著我的哭

聲咧？我規暝規日疼袂煞，我干焦會當攑頭看天，拜託天

公伯仔愛來救我。好佳哉！天公伯仔真靈聖。有一工我去

予研究海龜的人掠著， 看著我的鼻空有物仔，就趕緊用

夾仔欲替我共夾出來。咧夾的時陣實在是有夠疼的疼。我

喙齒根咬咧，目屎直直津落來，鼻空血嘛綴咧流，尾仔總

算是共欶管夾出來矣。 閣共我抹藥仔，等我較好了後，

才共我放倒轉去大海。 

我予人夾欶管的過程有拍做影片，閣鋪上網路。真濟

人看了，心內真毋甘，才開始意識著塑膠欶管對海洋生物

的危害，真濟有心的人嘛開始宣導毋通閣用塑膠欶管矣，

閣有袂少人呼籲愛減用塑膠袋仔，毋通閣製造遐爾濟塑膠

糞埽矣。聽著遮的代誌，我心內感覺真安慰。我向望我是

全世界上尾一隻受害的海龜，嘛向望大海會當變甲清清氣

氣，予阮會得通繼續快快樂樂生活佇海裡。 

 


